
[ Din ħadet it-tielet premju] 

LIL MIRJAM 
Ilqa' safi l-bews ta' mħabba, 
Ilqa' Mirjam, tiegħi, is-sliem, 
W-ilqa' l-għanja li sawwartlek 
Għalkemm dgħajjef tagħha l-kliem. 

Li ma kienx it-trab li jimla 
L-ajru kollu, kieku s-swied· 
Kien idallam wiċċ is-sema, 
Jitfi kien l-egħġubijiet; 

Li ma kienx il-kobor tiegħek 
Li jinfirex fuq dal-wied 
Kienet kieku ġmiel il-ġenna 
Taħbi l-kruha tad-dnubiet. 

Art ma hemmx li ma tmurx tixrob 
Dik is-saħħa minn tax-xemx; 
Qalb li l-benna minn ta' ħnientek 
Ma tmnrx tarda, le, ma hemmx. 

Kif in-naħla l-għasel tiġbor 
Minn ġe' l-qalba tal-wardiet, 
Hekk, ja \Varda, mill-qalb tiegħek 
Jaqla' l-midneb il-ħlewwiet. 

Għal kull ħarsa turi ħniena, 
Għal kull sliema ferħa trodd, 
Għal kull talba għatja tati, 
Kull tifħir għalik igħodd. 

Ismek duwa għal kull marda, 
Ismek għasel għall-imrar, 
Ismek tarka għar-ruħ minn tagħna, 
Ismek libsa tal-ażżar! 

Inti Sebħ: tad-dlam is-saltna 
Tmur quddiemek hij a ddub, 
Int,i d-dawl tal-ħajja tħabbar, 
Tixgħel b'nar ta' mħabba l-qlub! 

Int qawsalla: għelm is-sliema, 
Għelm il-maħfra nsibu fik; 
Inti xemx li tqawwi l-qalbna 
U kull ruħ tistejker bik! 

Inti għajn ta' l-ikbar ħlewwa: 
Kemm midinba jersqu lejk 
Sabiex jaqtgħu l-għatx ta' mħabba' 
Ħienja l-kon hemm jibqgħu ħdejk! 

"Trieq-il-Ġenna"-Kemm joqgħodlok 
Dana l-is~m hekk sabiħ, 
Min jinsik bI-imħabba tiegħu 
Qatt, j'Omm ħelwa, ma tinsieh ! 

